
ABSTRAK

Tesis ini mengkaji fungsi dan ritual yang berkaitan dengan tarian Sumazau kaum Dusun.
Kajian ini mengenalpasti kaitan pergerakan dengan ritual tarian Sumazau yang saling
melengkapi. Seterusnya, pengkaji akan menganalisa faktor kepercayaan animisme yang
berkaitan dengan penyembahan semangat padi oleh kaum Dusun yang merupakan faktor
utama wujudnya tarian Sumazau. Hasil kajian menunjukkan bahawa faktor kepercayaan

memainkan peranan penting dalam tarian sumazau yang menyebabkan tarian ini dikekalkan

dan diamalkan sehingga ke hari ini.

ABSTRACT

This thesis examines the ritual and function which link to the Dusun’s Sumazau dance. This
study identify the movements of sumazau dance that mutually complementary to the fertility
rites ceremony. Furthermore, the researcher will analyze the ritual and believes that relates to
rice spirits worship by the Dusun community. The analysis of this study shows that factor such
as believes plays an important role in the continuation and practiced of the Sumazau dance

which are slowly coming into extinction due to modernization and changing of lifestyles.

BAB 1

PENGENALAN

1.1 LATAR BELAKANG/ SEJARAH

1.1.1 Sejarah Negeri Sabah

Sabah adalah negeri kedua terbesar di Malaysia yang terletak di pulau Borneo iaitu
pulau ketiga terbesar di dunia. Negeri sabah yang dahulunya dikenali sebagai North Borneo
meliputi kawasan seluas 75,133 kilometer persegi. Di sebelah barat, Sabah dipisahkan dari
Semenanjung Malaysia oleh Laut Cina Selatan dengan jarak kira-kira 1,700 kilometer
manakala di sebelah utaranya ialah Laut Sulu sementara di bahagian timurnya Laut Sulawesi
(Ismail Yusoff, 2004). Negeri Sabah yang juga digelar sebagai “Negeri Di Bawah Bayu”,
bukan sahaja kaya dengan keindahan warisan semulajadi tetapi juga kaya dengan warisan
budaya penduduknya. Contohnya dari segi asal usul, bahasa, tarian, muzik dan pakaian
tradisional, serta Perayaan Kaamatan yang disambut setiap tahun pada bulan mei di seluruh
bahagian negeri Sabah.

Di samping itu, masyarakat di negeri Sabah juga mempunyai pelbagai hasil kraf yang
unik dan menarik. Achmad Sopandi Haji Hasan dalam buku penulisan beliau yang bertajuk
“warna peribumi etnik sabah: menjejaki warisan yang hilang” mengatakan bahawa, ‘“Negeri
sabah yang juga digelar “negeri di bawah bayu” merupakan antara negeri yang terkenal dan
kaya dengan kpelbagaian kebudayaan termasuklah kraf tradisionalnya. Penggunaan warna

pada kraf tangan tradisional masyarakat Sabah yang berbilang kaum diperolehi daripada bahan



pewarna yang “mesra alam” berhubung rapat dengan kehidupan seharian masyarakat di Sabah
ketika itu. Perkara itu telah wujud sejak berabad-abad yang lalu, malah dipercayai wujud sejak
zaman batu lagi (Achmad Sopandi Haji Hasan, 2002)”.

Penciptaan kraf yang terdapat di negeri Sabah ini mempunyai pelbagai jenis di
samping motif-motif tertentu yang berkait rapat dengan alam sekeliling, kepercayaan dan adat
resam masyarakat yang berbilang kaum. Selain itu, masyarakat penduduk Sabah juga
menggunakan pelbagai warna yang kebanyakkannya berunsurkan kepada warna alam
semulajadi. la disebabkan oleh keadaan kedudukan petempatan masyarakat Sabah pada masa
dulu yang dikelilingi oleh alam sekitar yang belum terjejas dengan pelbagai kemajuan dan
pembangunan seperti pada masa kini.

Ia turut diakui oleh Achmad Sopandi Haji Hasan, yang mengatakan bahawa
“Penggunaan warna tradisional telah lama diamalkan sejak dahulu oleh pelbagai etnik di
Sabah seperti Kadazandusun, Murut, Bajau, Suluk, Sungai, Kadayan, Tidung, Rungus, dan
Lun Dayeh. Warna alam semulajadi mengalami zaman kegemilangannya ketika itu kerana
berkait rapat dengan keperluan harian, agama dan tradisi tempatan. Penghasilan warna ini
diperolehi daripada bahagian akar, batang, daun, bunga, buah dan biji. Selain mempunyai ciri
serta sifat yang membolehkannya digunakan sebagai bahan pewarna, pelbagai barangan kraf
seperti tembikar, anyaman mengkuang, anyaman rotan, peralatan upacara ritual, peralatan
pertanian, peralatan berburu, peralatan transportasi dan pelbagai senjata tradisional. Hasil-hasil
kraf tangan tempatan, terbukti bermutu tinggi dan mempunyai reka corak yang menarik”.

Petempatan penduduk peribumi Sabah agak berselerak, iaitu mengikut kawasan
tertentu, khususnya di kawasan pedalaman dan di pesisir. Contohnya, penduduk peribumi

bukan Islam seperti Dusun, Murut dan Rungus tidak suka bergantung kepada pencarian laut




dan justeru itu mereka menetap di kawasan pedalaman. Kawasan ini memudahkan mereka
menjalankan aktiviti bercucuk tanam, memburu binatang dan sebagainya. mereka juga
dikatakan memilih petempatan ini untuk menjauhkan diri mereka daripada terperangkap dalam
peperangan, rompakan dan pembunuhan yang sering berlaku di kawasan pesisir. Contohnya
pada tahun 1840, rompakan, peperangan dan pembunuhan sering berlaku di Teluk Marudu,
Teluk Gaya, Teluk Kimanis dan Teluk Brunei (Mat Zin Mat Kib, 2002).

Berdasarkan kepada jumpaan arkeologi, Sabah telah diduduki oleh penghuni sekurang-
kurangnya 28,000 tahun yang lalu. Masyarakat aslinya terdiri daripada sekurang-kurangnya 30
kumpulan menggunakan lebih daripada 50 bahasa dan tidak kurang daripada 80 dialek.
Kumpulan etnik yang utama adalah, Kadazandusun (merupakan satu pertiga dari jumlah
penduduk Sabah), Murut dan Bajau. Kumpulan penduduk asli yang lain termasuk Bonggi,
Iranun, Ida'an dan Brunei.

Setiap etnik ini mempunyai adat resam, kebudayaan dan amalan kepercayaan yang
berbeza-beza. Mereka terdiri daripada penduduk peribumi bukan Islam dan peribumi Islam.
Kumpulan etnik Dusun, Murut dan Rungus, kebanyakkannya bukan beragama Islam. Setiap
kumpulan etnik, khususnya Dusun dan Murut mempunyai subkumpulan etnik masing-masing.
Manakala kumpulan etnik Idahan, Bajau, Iranun, Sulu, Bisaya, Melayu-Brunei, Orang Sungai,
Tidong pada keseluruhannya beragama Islam. Petempatan seperti ini juga memberi dua
gambaran, iaitu wujud dua sistem kepercayaan di kalangan penduduk peribumi Sabah,
kumpulan etnik yang tinggal di pedalaman dan di pesisir terdiri daripada pertama, kumpulan
etnik peribumi bukan Islam yang merangkumi kumpulan etnik Dusun, Murut dan Rungus

serta subkumpulan etniknya yang mengamalkan kepercayaan animisme; dan kedua,




masyarakat peribumi Islam Sabah yang terdiri daripada kumpulan etnik Bajau, Idahan, Iranun,
Sulu, Bisaya, Melayu-Brunei dan Orang Sungai (Mat Zin Mat Kib, 2002).

Sabah diperintah oleh British North Borneo Chartered Company pada tahun 1881 —
1946. Dalam tempoh itu, masyarakat Sabah yang pada awalnya terdiri daripada beberapa suku
kaum peribumi telah berubah menjadi sebuah masyarakat majmuk dengan kemasukan orang-
orang Cina, India, Cocos dan Indonesia. Kaum Cina merupakan kumpulan penduduk bukan
asli yang terbesar. Dengan kemasukan mereka ini khasnya untuk kepentingan ekonomi
Inggeris pada ketika itu, Sabah menjadi sebuah masyarakat yang berbilang keturunan dan
agama.

Banci penduduk yang pertama telah dibuat oleh Syarikat Berpiagam Borneo Utara
pada 18 Februari 1981. Jumlah penduduk yang tercatat dalam banci tersebut 67,062 orang
yang terdiri daripada suku kaum Dusun, Murut dan lain-lain (34,166); Bajau (11,150), Cina
(7,156); Sulu (3,333); Brunei (3,546); tanpa catatan (unrecorded) (2,596); warga negara
Hindia Timur (2,232), Melayu (1,488); warga negara India dan Sri Lanka (319); Eropah (245);
Dayak (135); Jepun (129); Filipina (74); Serani (54) dan lain-lain 39 orang. Penduduk yang
terdapat dalam banci ini telah dicerakin dan dihalusi, dapat dibahagi kepada dua kumpulan,
iaitu penduduk peribumi Sabah dan pendatang. Keadaan seperti ini berterusan hinggalah Banci
Penduduk 1960 (Mat zin mat kib, 2002). Berdasarkan banci penduduk tersebut, ia
menunjukkan bahawa masyarakat di negeri Sabah terdiri daripada pelbagai bangsa yang

dibahagi kepada dua kumpulan utama iaitu kumpulan peribumi Sabah dan pendatang.

Salah satu lambang kemegahan oleh penduduk di negeri Sabah ialah Gunung Kinabalu
yang mempunyai puncak tertinggi di Malaysia dengan ketinggian mencecah 4,095 meter dari
aras laut. Gunung Kinabalu juga merupakan gunung tertinggi di Asia Tenggara iaitu di
belakang Hkakabo Razi di Myanmar (5881 meter) dan Puncak Jaya di Indonesia (4884 meter).
Masyarakat di negeri Sabah menganggap Gunung Kinabalu sebagai lambang yang dapat
memberikan semangat juang dan satu padu rakyat Sabah. Di samping itu, Gunung Kinabalu
ini menyimpan pelbagai cerita dan kisah-kisah yang misteri. Menurut kepercayaan masyarakat
Kadazandusun di Sabah, Gunung Kinabalu merupakan tempat bersemadinya semangat mereka

selepas meninggal dunia.

Gambar 2: Gunung Kinabalu, Sabah.



Unsur-unsur budaya yang diwarisi oleh masyarakat tradisional di Sabah, menampilkan
satu kepercayaan sistem adat yang menjadi landasan dalam kehidupan mereka. Telah menjadi
lumrah dalam kehidupan masyarakat tradisi bahawa wujudnya hubungan yang erat antara
mereka dengan alam semesta yang secara tidak langsung telah menular dalam pembentukan
sistem adat mereka. Penghasilan motif-motif dalam kerja tangan masyarakat tradisional Sabah
merupakan bahan yang boleh memberi gambaran terhadap pengaruh kosmos (Ismail Haji
Ibrahim, 2002).

Kenyataan oleh Ismail Haji Ibrahim tersebut menunjukkan bahawa masyarakat Sabah
berpegang kepada kepercayaan animisme sebagai amalan kepercayaan yang utama pada masa
dahulu. Namun, pada masa kini amalan kepercayaan terhadap animisme oleh masyarakat di
Sabah ini tidak lagi diamalkan lantaran kedatangan oleh agama Kristian dan agama Islam.
Selain itu, perubahan yang berlaku juga disebabkan oleh kemajuan dan peredaran masa yang
semakin canggih dengan teknologi moden. la turut diakui oleh Ismail Haji Ibrahim dalam
buku beliau yang bertajuk “Warisan Seni Etnik Sabah”. Beliau mengatakan bahawa
“Kepesatan perkembangan teknologi telah membawa banyak perubahan terhadap seni warisan
ini. Pembudayaan ini memberi impak terhadap kehidupan normal masyarakat tradisional”.

Di samping itu, seni tari juga merupakan salah satu daripada cabang kesenian yang
amat menarik minat segolongan besar masyarakat di Sabah. Seperti negeri-negeri yang lain,
Sabah juga kaya dengan tarian tradisional. Kepelbagaian tarian-tarian tradisional di sabah
merangkumi tarian ritual dan moden. Selain Tarian sumazau kaum Dusun, terdapat juga
tarian-tarian tradisional oleh kaum-kaum lain yang terdapat di negeri Sabah. Antara tarian-
tarian tradisional oleh kaum lain yang popular di Sabah ialah tarian Limbai kaum Bajau,

Magunatip daripada kaum Murut, dan tarian Daling-daling daripada kaum Bajau Semporna.




Tarian limbai adalah sejenis tarian asli masyarakat suku Bajau. Tarian Limbai ditarikan
ketika menyambut ketibaan pengantin lelaki yang diarak ke rumah pengantin perempuan.
Sebaik sahaja rombongan pengantin sampai, perarakan dihentikan sementara, lalu tarian
Limbai dipersembahkan di hadapan pengantin. Ia merupakan upacara khas sebagai isyarat
menjemput pengantin naik ke rumah untuk melakukan istiadat ijab qabul yakni pernikahan.
Irama dan bahasa tarian mengiringi anggota-anggota rombongan pengantin naik ke rumah.
Penari-penari melambai-lambaikan selendang mereka sebagai lambang mengundang dan
mengucapkan selamat datang.

Tarian magunatip pula merupakan tarian tradisi masyarakat suku kaum Murut dari
suku Kuhijau (Kwijau). Magunatip berasal dari perkataan ‘apit' yang bermakna jepit. Ia
membawa maksud ketika menari kaki penari terjepit atau terapit di antara dua batang kayu
(buluh) jikalau tidak cekap mengelakkannya. Biasanya tarian ini tidak memerlukan iringan
muzik disebabkan oleh bunyi buluh itu yang dilagakan akan menimbulkan bunyi yang kuat
serta rentak dan irama yang menarik.Tarian Magunatip bertujuan untuk memeriahkan sesuatu
upacara yang diadakan.

Selain tarian tradisi daripada suku kaum Murut, terdapat juga tarian tradisi oleh kaum
Bajau iaitu tarian daling-daling. Tarian ini bukannya tarian asal suku kaum Bajau di Daerah
Semporna, sebaliknya ia dibawa oleh orang-orang Suluk dari Kepulauan Mindanau.
Pertumbuhan masyarakat Bajau dan Suluk yang sering mempengaruhi, maka hadirlah tarian
ini sebagai milik masyarakat Bajau yang menetap di Semporna. Perkataan Daling-daling
berasal daripada perkataan Inggeris iaitu darling yang bererti kekasih. Tarian ini adalah tarian
hiburan di majlis-majlis tertentu yang sifatnya berbalas pantun di antara penari lelaki dan

perempuan (Sumber : Laman Web Rasmi Perpustakaan Negeri Sabah).




1.1.2 Latar Belakang Kaum Dusun

Orang Dusun terbahagi kepada beberapa suku kaum seperti suku kaum Dupas di
Labuk, Lotud di Tuaran, Tatana dan Bundu di Kuala Penyu, Tanggara dan Kadazan di
Penampang dan Papar, Tombonuo dan Paitan di Sungai Paitan, Tebilug, Garo dan
Kimaragang di Kota Marudu, Lingkabau di Sugut, Bonggi di Pulau Banggi, Sarayo,
Sonsogon, Panansawa Tingaras dan Lobou di Ranau, Kudat dan Kota Marudu, Tutong di
Brunei, Minokok, Mangkaak, Luba, Lingkabau, Tobilung, Nulu, Talantang di Kinabatangan
dan Tagahas, Tuhawon dan Liwan di Tambunan. Nama-nama tersebut wujud berdasarkan
nama pokok, nama sungai dan bukit seperti Tagahas yang berasal dari nama sejenis pokok
jenis keras yang dipanggil tegas, Tuhawon berasal dari sejenis pokok buah-buahan yang
dipanggil Tuhawon, Bundu berasal dari sejenis pokok buah-buahan yang dipanggil Belunu,
Paitan berasal dari nama Sungai Paitan, Tanggara bererti kawasan laut yang ditumbuhi dengan
kayu bakau (Suraya Sintang, 2007).

Mereka tinggal di Bahagian Pantai Barat, Pedalaman, dan Pantai Timur Sabah.
Kelompok-kelompok Dusun tersebut terdiri daripada 12 suku yang dikenali sebagai suku
Dusun Papar, Dusun Putatan, Dusun Penampang, Dusun Ranau, Dusun Lotud, Dusun Kiau,
Dusun Rungus, Dusun Tagas, Dusun Tempasuk, Dusun Tambunan, Dusun Tatana, dan Dusun
Tungku atau Begahak. Suku-suku kaum Dusun bermukim di kawasan yang berasingan serta
menggunakan dialek yang berlainan, tetapi tidak timbul masalah kekangan komunikasi antara
satu suku dengan suku yang lain.

Kumpulan etnik Dusun mempunyai beberapa subkumpulan berdasarkan bahasa

percakapan, kepercayaan dan tingkah laku yang ada persamaan antara satu sama lain. Hampir




semua etnik Dusun yang mendiami kawasan pedalaman terdiri daripada golongan pagan yang
menganut animisme. Mereka percaya kepada semangat, serta roh baik dan jahat yakni
pencipta alam yang dinamakan kinoingan atau minamangun (Mat zin mat kib,2002).

Kaum Dusun juga membentuk sistem sosiobudaya mereka sendiri mengikut daerah.
Sosiobudaya boleh ditakrifkan sebagai himpunan konsep, gagasan, kepercayaan dan nilai-nilai
yang diterima oleh setiap individu atau kelompok masyarakat dari hasil perkembangan
kebudayaan. Pendek kata, kebudayaan itu tersimpan dalam kelompok suku bangsa atau etnik
dengan sistem-sistem sosial yang dimilikinya, di samping nilai-nilai dan gagasan yang
terbentuk atas pengaruh ekosistem yang melingkarinya (Abu Hamid, 2003: 1-2). Perkara ini
turut diakui dalam buku penulisan “Kehidupan Beragama Masyarakat Kadazandusun” oleh
Suraya Sintang yang mengatakan bahawa “Mereka membentuk sistem sosiobudaya mereka
sendiri dan membentuk identiti masing-masing berdasarkan kepada nama dan tempat tinggal
mereka (Dayu Sansalu, 2002:415)”.

Selain itu, terdapat juga cerita lisan tempatan mengenai asal nama perkataan orang
Dusun. Menurut cerita lisan orang Dusun, perkataan ‘Dusun’ berasal dari nama seorang Ketua
Cina bernama Lo Sun. mereka tiba di Sabah sekitar abad ke-14, ketika berlaku ekspedisi ke
negeri ini pada zaman pemerintahan Maharaja Dinasti Ming di bawah pemerintahan Maharaja
Yung Lo yang memerintah negeri Cina dari tahun 1403 hingga 1424 Masihi. Rombongan
tersebut diketuai oleh Laksamana Cheng Ho yang singgah di negeri Sabah untuk mengambil
mutiara di puncak Gunung Kinabalu.

Cerita rakyat berkenaan menyebut bahawa terdapat beberapa ahli rombongan telah
terpisah atau ketinggalan perahu pelayaran dan tidak dapat balik ke negeri Cina. Mereka

akhirnya tinggal di kaki Gunung Kinabalu dan berkahwin dengan wanita tempatan di Ranau

dan memperkenalkan nama mereka sebagai Lo Sun sempena nama ketua rombongan mereka
iaitu ‘Lo Sun’ yang sama sebutannya dengan perkataan ‘Dusun’. Nama tersebut akhimya
disebut sebagai Dusun. Namun begitu, pengertian perkataan dusun yang dikaitkan dengan
cerita lisan yang mengatakan perkataan itu berasal dari ketua Cina yang bernama Lo Sun tidak
dapat dibuktikan kerana sebelum kedatangan orang Cina, istilah ‘dusun’ telah lama wujud dan
diguna pakai oleh pemerintah Brunei (Suraya Sintang, 2007).

Pada masa dulu, masyarakat Dusun mengamalkan kepercayaan animisme serta
semangat dalam setiap hidupan di alam ini. Bagaimanapun kebanyakkan dari masyarakat ini
telah pun meninggalkan amalan serta kepercayaan ini kerana kedatangan agama Kristian dan
Islam dalam kehidupan mereka. Namun begitu, segelintir golongan tua masih lagi
mengamalkannya terutamanya mereka yang tinggal di pedalaman Sabah.

Kepercayaan animisme lain yang masih dipercayai dan diamalkan oleh sesetengah
Kadazandusun Islam dan Kristian ialah kepercayaan selepas mati, kewujudan semangat yang
terkandung dalam objek hidup dan mati, peranan ‘bobolian’ dan beberapa bentuk kepercayaan
lain (Suraya Sintang, 2007). Orang Dusun juga percaya tentang adanya kehidupan selepas
mati. Konsep kepercayaan selepas mati bagi orang Kadazandusun adalah suatu yang aneh.
Mereka percaya bahawa apabila meninggal dunia, roh mereka akan berkunjung dan berehat di
puncak Gunung Kinabalu untuk selama-lamanya.

Selain itu, mereka juga percaya kepada kewujudan semangat yang terkandung dalam
objek hidup atau tidak hidup yang luar biasa seperti binatang, batu besar dan pokok. Semangat
ini boleh menyebabkan keburukan kepada manusia jika diganggu. Masyarakat Dusun
mempunyai asas kesamaan sistem sosial dari aspek budaya objektif dan budaya subjektif.

Budaya objektif terdiri daripada bahasa, pakaian, pekerjaan malah dalam bidang budaya

pemuzikan seperti tarian sumazau dan alat -alat muzik sompoton, turali, tongkungon,
tagunggak, bakokong, kulintangan tring, bungkau dan gong manakala budaya subjektif ialah
upacara pemujaan seperti pembacaan doa atau ‘Megendi’ dengan menggunakan
"komborongoh" adalah satu kemestian dalam masyarakat Dusun ketika memulakan sesuatu
perkara seperti masuk rumah baru, mengubati pesakit, menghindari gangguan syaitan, dan
sebagainya (Ismaily Bungsu, 1988). Peranan ‘Bobolian’ dianggap penting dalam masyarakat
Dusun kerana boleh berkomunikasi dengan makhluk halus.

Kepentingan ‘Bobolian’ dapat dilihat dalam mengendalikan beberapa upacara seperti
amalan memuja roh dan semangat tengkorak, ‘Rumodson’ (upacara naik rumah baru),
‘moginakan’ (upacara keramaian bagi mengumpulkan sanak saudara), mengubati orang sakit,
merayakan temasya seperti tamu besar, perkahwinan dan beberapa upacara adat yang lain
(Saif(@Saifuddin Hj. Daud, 1993). Sehubungan itu, dapat disimpulkan bahawa kepercayaan
kepada Tuhan sebagai kuasa pencipta wujud dalam kehidupan masyarakat Dusun pada masa
dulu yang lebih cenderung kepada pengaruh kepercayaan terhadap kuasa alam sekeliling
seperti kuasa penunggu dan kewujudan semangat.

Kaum Dusun mempunyai banyak amalan adat resam dan tradisi yang diwarisi
berasaskan fahaman dan adat "Pagan" kaum Dusun. Tradisi adalah adat-adat sosial yang
diperturunkan daripada satu generasi ke satu generasi yang lain melalui proses sosialisasi.
Tradisi juga menentukan nilai dan moral masyarakat tersebut, iaitu peraturan-peraturan
tentang yang mana betul dan yang mana salah dan yang mana dipuji dan disanjung dan yang
mana yang dikeji dan dibenci oleh masyarakat. Konsep tradisi juga meliputi worldview atau

pandangan dunia yang melibatkan kepercayaan tentang persoalan hidup dan mati dan kejadian

alam dan makhluknya. Dengan perkataan lain, konsep tradisi ini berkait rapat dengan sistem
kepercayaan, nilai dan cara berfikir sesuatu masyarakat (Norazit Selat, 1989).

Sebelum kedatangan agama Islam dan Kristian, masyarakat Dusun dianggap ‘Pagan’.
Kehidupan awal mereka diwarnai dengan corak kepercayaan animisme yang mengakui
kewujudan Tuhan yang bernama ‘kinorohingan’. Tuhan ini mempunyai pelbagai nama yang
berbeza mengikut etnik dan tempat-tempat suku kaum itu berada (Suraya Sintang, 2007).
Masyarakat Dusun mempercayai bahawa adanya alam ghaib seperti Tuhan dan setiap
perbuatan mempunyai balasan baik buruknya.

Bagi masyarakat Dusun, Tuhan ialah "Kinorohingan” dan mempunyai kuasa tertinggi
dari segala sesuatu. Tuhan merupakan tempat mereka berkomunikasi atau meminta sesuatu
khususnya kesihatan, keselamatan dan meminta perlindungan daripada sebarang penyakit serta
dapat menghalang pengaruh kuasa ghaib seperti syaitan atau ‘Rogon’ dalam bahasa Dusun.
‘Rogon’ ialah kuasa kejahatan yang memberi keburukan dan kemusnahan kepada manusia
(Hamidun Udin, 1992) Ini jelas terbukti dalam upacara-upacara masyarakat Dusun, contohnya
apabila membuka tanah baru untuk pertanian, membina rumah dan masuk rumah baru,
mengubati orang sakit, upacara sebelum menuai padi dan sebagainya. Semua aktiviti tersebut
akan dimulai dengan bacaan mantera dan pemujaan kepada ‘Kinorohingan’.

Dari aspek perkahwinan, adat perkahwinan orang Dusun tidak jauh berbeza dengan
adat perkahwinan kelompok etnik peribumi Sabah yang lain sama ada dari kalangan penganut
Islam ataupun Kristian. Bagi orang Dusun Kristian, pernikahan biasanya dilangsungkan di
gereja menurut tatacara perkahwinan dalam agama itu. Bagi orang Dusun Islam, pernikahan
boleh dilangsungkan di masjid atau surau tetapi biasanya diadakan di rumah mengikut tatacara

perkahwinan dalam agama itu (Saif(@Saifuddin Hj. Daud, 1993: 50-54).

